
У артыкуле разглядаюцца дакументы, якія знаходзяцца ў Дзяр- 
жаўным архіве Магілёўскай вобласці і дапамагаюць у даследванні 
біяграфіі першага старшыні Беларускай Народнай Рэспублікі Івана 
Серады.

The article deals with the documents stored in the state archive of 
Mogilev region, which help to study the biography of the first Chairman 
of the Belarusian people’s Republic (BNR) Ivan Sereda.

Пасля рэвалюцыі 1917 года на Беларусі адбываліся дына- 
мічныя грамадска-палітычныя змены. Пачалі адкрывацца вы- 
шэйшыя навучальныя ўстановы, развівалася нацыянальная 
культура. Праводзілася палітыка беларусізацыі і шпаркімі тэмпамі 
развівалася навука. Многія з беларусаў паверылі бальшавікам, і 
наваттыя, хто раней быў іх палітычным апанентам. У гэты перы- 
яд адчыняецца БДУ, быў заснаваны Інбелкульт. Буйным наву- 
ковым цэнтрам была Беларуская сельскагаспадарчая акадэмія 
(БДСГА) ў Горках. Гады беларусізацыі і НЭПу для Горак былі ча
сам росквіту навукі і грамадскага жыцця. Тут працавалі вядомыя 
на ўсю Беларусь пісьменнікі і навукоўцы: грамадскі дзеяч і наву- 
ковец Гаўрыла Гарэцкі, пісьменнік Максім Гарэцкі, паэт Уладзімір 
Дубоўка, эканаміст і палітычны дзеяч Зміцер Прышчэпаў, пісь
меннік і навуковец Міхась Ганчарык, эканаміст і грамадскі дзеяч 
Ян Кіслякоў, пісьменніца і грамадская дзяячка Паўліна Мядзёлка, 
паэт і перакладчык Юрка Гаўрук і многія іншыя.

У 1925-1929 гадах у БДСГА працаваў выкладчыкам буйны 
палітычны дзеяч, навуковец і педагог Іван Серада: у снежні 1917 
года Старшыня прэзідыума Усебеларускага з’езда ў Мінску, 
першы (!) старшыня Рады Беларускай Народнай Рэспублікі 
(18 сакавіка -  14 мая 1918). Пад кіраўніцтвам Янкі Серады Рада 
БНР на паседжанні ў ноч з 24 на 25 сакавіка 1918 года балыиы- 
нёй галасоў прыняла Трэцюю Устаўную грамату, у якой абвя- 
шчалася незалежнасць Беларускай Народнай Рэспублікі [1].

У фондзе № 536 БДСГА “Дзяржаўнага архіва Магілёўскай 
вобласці” маецца асабовая справа Серады, якая ўтрымлівае 
34дакумента. У справе ёсць анкеты, перапіска задміністрацыяй 
навучальнай установы і іншыя цікавыя дакументы, якія нам 
могуць больш падрабязна распавесці пра жыццё і дзейнасць 
навукоўца.

У чэрвені 1925 года Серада піша заяву на “Праўленьне Горы- 
Горэцкага Сельска-Гаспадарчага Інстытуту”:

“Навуковага супрацоўніка Інстытуту Беларускае Культуры, 
члена Прыродазнаўчай і Сельска-Гаспадарчай сэкцыяў, вэтэ- 
рынарнага доктара Івана Мікітавіча Серады.

Заява.
Гэтым заяўляю Праўленьню Інстытуту аб сваёй згодзе 

выкладаць з пачатку наступнага вучэбнага году у Горэцкім 
Інстытуце курс нармальнае анатоміі і фізыолёгіі свойскае жы- 
вёлы на умовах, абвешчаных у адносніку да Інбелкульту за № 
1733 ад 25 мая г.г.

Да гэтага далучаю кароткі жыцьцёпіс і пасьведчаньне за 
№ 909 аб сканчэньні ў 1903 г. Варшаўскага Вэтэрынарнага

Інстытуту і аб атрыманьні дыплёму на званьне вэтэрынарнага 
доктара (ветэрынарнага врача) за № 613/1008 ад 5 червеня 
1903 г.

Навуковы супрацоўнік Ін.-бел-Культуры . Подпіс I.Серада.
6 чэрвеня 1925 г. г. Менск.” [3, с. 2].
Краткая біяграфія, напісаная на двух старонках фармату A4 

утрымлівае шмат цікавых біяграфічных звестак пра адукацыю, 
пра службу ў войску, грамадскае і палітычнае жыццё. Па зра- 
зумелых прычынах, пра дзейнасць у складзе БНР (Беларускай 
Народнай Рэспублікі) нічога не паведамляецца:

“Curriculum vitae.
Навуковага Супрацоўніка Інбелкульту I. М. Се рады.
Радзіўся у 1879 г. I/V у с. Задзьвеі Наваградзкага павету б. 

Менскае губ.
Сярэднюю асьвету скончыў у Менскай Семінарыі. Вышэй- 

шую асьвету скончыў у Варшаўскім Вэтэрынарным Інстытуце у 
1903 г.

Калі ня лічыць першых трох год камандыровак на эпізоотыях 
і мабілізацыі на Японскую вайну, дык усе гады маёй працы па 
вэтэрынарыі бяз перапынкаў былі прысьвечаны Беларусі.

Канец 1903 г.і 1904 г. быў у камандзіроўцы у Закаўказьзі на 
эпізоотыі чумы рагатае жывёлы.

1905 і 1906 -  на вайне з Японіяю у Маныжурыі.
З 1907 г. -  1910 г. -  вэтэрынарны доктар пры Менскай Губ. 

Зем. Управе.
У 1910 г.-делегат на II Усерасійскі з’езд Вэт. Дактароўу Маскве.
3 1 -га чэрвеню 1910 г. -  Менскі Мал. Губ. і павятовы вэт. доктар.
3 1-га красавіка 1911 г. -  Менскі Гарадзкі Вэт. Доктар.
3 18-га ліпня 1914 г. -  Мабілізаваны Вэтэр. Доктарам на вай

ну з Немцамі, адкуль вярнуўся у лістападзе 1917 г.
3 20-га сьнежня 1917 г. дэмабілізаваны і зноў Менскі Гарадзкі 

Вэт. Доктар.
З 11-га ліпня 1918 г. -  Губ. Зем. Вэт. Доктар пры Менскай Губ. 

Зем. Управе.
З 3-га снежня 1919 г. -  Загадч. Менскага Гар. Вэтаддзелу.
З 15-га ліпня 1920 г. -  Загадчык Вэтаддзелу НКЗБ.
З 20-га ліпня 1921г. -  Нам. Нач. Вэткіраўніцтва НКЗБ.
З 12-га чэрвеня 1923г. па кастрычнік 1924г. спаўн. абавязкі 

Начальніка Вэткіраўніцтва НКЗБ. І Заг. Вэт-Сан. часткі.
З 1-га студзеня 1925 г. -  Загадч. Бібліотэкі ІнКультуры.
З 1921 г. -  навуковы супрацоўнік Інстытуту Беларускае Куль

туры і член Прыродазнаўчай і Сельска-Гаспадарчай сэкцыяў.
Вучэбна-пэдагагічны этап:
З 1907 -  па 1910 г. -  выкладаў курс вэтэрынарыі у Марьіна- 

Горскім С-Г. тэхнікуме (даўней школа).
У 1910 і 1913гг. выкладаў курс вэтэрынарыі на курсах 

інструктараў па жывёлагадоўлі пры Менскім Сельска-Гасп.Та- 
варыстве.

У 1922-23 вуч. годзе выкпадаў агульную біолёгію і зоолёгію у 
Менскім Белпэдтэхнікуме.

У 1923-24 вуч. годзе арганізаваў у г. Менску Беларуси Вэтэ- 
рынарна-Зоотэхнічны тэхнікум, дырэктарам якога быў зацьвер- 
джаны глаўпрафобрам НКАБ.

Апрача таго, за ўвесь час практычнай дзеяльнасці мною ня 
раз выкладаўся кароткі курс па вэтэрынарыі і жывёлагадоўлі на 
розных кароткатэрміновых курсах у г. Менску.

3 друкаваных прац маю шмат артыкулаў у розных пэрыядыч- 
ных выданях па вэтэрынарыі і жывёлагадоўлі і некалькі папу- 
лярных брашур па гэтых пытаньнях.

У данны момант навукова працую: 1) над беларускаю на- 
вуковаю тэрміналёгіяю па зоолёгіі, жывёлагадоўлі і зоотоміі і 
2) над усталеньнем біологічнага індексу у жывёлаў на тэрыторыі 
Беларусі.

Навуковы супрацоўнік І.М. Серада.
6.VI.25. Менск.” [3, с. 3].

У справе ёсць некалькі заяў I. Серады з просьбай на адпачы- 
нак. Пры гэтым пад час адпачынку мяркуецца не толькі займац- 
ца асабістымі справамі, але і паклапаціцца аб абсталяванні для 
навучальнай установы у Горках:

“У Кіраўніцтва Акадэміі Дацэнта І.М. Серады.
Заява.
Прашу даць мне водпуск дзеля паездкі на 2 тыдні ў г. Менск 

для набыцьця неабходнага абсталяваньня габінэту Вэтэрынарыі 
і Зоолёгіі. Да гэтага лічу патрэбным дадаць, што цыкл па 
вэтэрынарыі і зоолёгіі скончаны і залікі ў большасці праведзены. 
Дацэнт Серада. 30.IV.26” [3, с. 12].

У Горках Іван Серада працуе да 1929 года. Адзінз дакументаў 
за гэты перыяд утрымлівае звесткі пра сямейнае і матэрыяль- 
нае становішча сям'і I. Серады:

“Адрас: Менск, Канюшанская 14.ХІІ.29, 7, кв.1. Дац. І.М. Серада.
Паважаны т. Цяпцяў!
Будзьце ласкавы, зрабіце мне палёгку, скажыце канцэлярыі, 

каб тэрмінова выслала мне спраўку аб тым, што я састаю Да- 
цэнтам Акадэміі і адтрымоўваю 270 руб. у месяц. Спраўка не- 
абходна мне для прад’яўлення у БДУ, дзе вучыцца мая дачка. 
Гэтымі днямі меркаваў быць у Акадэміі, але справы НДІнст. і 
хвароба жонкі затрымалі мяне ў Менску.

Выбачаюся за турботы. 3 прывітаннем подпіс І. Серада.” [3, 
с. 34].

Адначасова з працай у Горках навуковец з 1927 года з’яў- 
ляецца навуковым супрацоўнікам Бел.НДІ сельскай і лясной 
гападаркі. Выступаў з артыкуламі па пытаннях ветэрынарыі і 
сельскай гаспадаркі. 3 пачаткам масавых сталінскіх рэпрэсій 
трагічны лёс не абмінуў і Івана Сераду. Серада адразу патрапіў 
у катэгорыю небяспечных людзей. Як адзначалася ў данясенні 
ДПУ ад 15 лютага 1929 г. “О личном составе научных работни
ков научно-исследовательского института сельского хозяйства 
имени Ленина” у ЦК КП(б)Б і СНК Беларусі, “...в результате 
тенденциозного подбора научных работников в Институте на
блюдается концентрация шовинистов и людей “с прошлым” -  
Середа, Демидович, Пайков, Скандраков, Малюшицкий, Бойко, 
Жданович, Михановская, Сушинский, Смолич ит.д...” [4, с. 207].

Ён быў арыштаваны 4 ліпеня 1930 года АДПУ БССР па 
справе “Саюза вызвалення Беларусі” . Па некаторых дадзеных, 
прадчуваючы хуткі свой арышт, Іван Мікітавіч узяў з выкладчы- 
ка у БСГА прафесара Ю. А. Вейса слова, што ў выпадку яго 
арышта той ажэнніцца на яго жонцы. Так і адбылося. Але Ксенія 
Сцяпанаўна насіла прозвішча Вейс-Серада [2].

У Дзяржаўным архіве Магілёўскай вобласці акрамя асабо- 
вай справы ёсць і шэраг іншых дакументаў, якія нам могуць рас- 
казаць пра выбітную постаць Янкі Серады. Вельмі шмат белых 
плям на сённяшні дзень у біяграфіі гэтага незвычайнага палітыка і 
навукоўцы. На многія дзесяцігоддзі імя Івана Мікітавіча было пад 
забаронай на тэрыторыі Беларусі. А менавіта дзякуючы постацям 
такога маштабу мы сёння маем незалежную Рэспубліку Беларусь.

Дзеячы БНР у сакавіку 1918 года.
Іван Серада -  другі злева ў першым радзе

